
Shivaproktam Kashimantramahimavarnanam

ಶಿವಪ್ರೋಕ್ತಂ ಕಾಶೀಮಂತ್ರಮಹಿಮಾವರ್ಣನಂ

(ಶಿವರಹಸ್ಯಾಂತರ್ಗತೇ ಉಗ್ರಾಖ್ಯೇ)
ಶ್ರೀಶಿವಃ (ಉವಾಚ)

ಕಾಶೀತಿವರ್ಣಯುಗಲಂ ನಿಃಸೃತಂ ಯನ್ಮುಖಾಂಬುಜಾತ್ .

ತಸ್ಯ ಸಂಸಾರನಿಗಲಾ ಗಲಿತಾ ಏವ ತತ್ಕ್ಷಣೇ .. 177..

ವಿವಶೇನಾಪಿ ಕಾಶೀತಿ ಯೇನೈವ ಸಮುದೀರಿತಂ .

ಸ ಸದ್ಯಃ ಸಕಲಾಪದ್ಭ್ಯೋ ಮುಚ್ಯತೇ ನಾತ್ರ ಸಂಶಯಃ .. 178..
ಕಾಶೀತಿ ಪರಮಂ ಮಂತ್ರಂ ಸರ್ವಮಂತ್ರಾಧಿದೈವತಂ .

ಮುಕ್ತಿದಂ ಮುನಯಃ ಸರ್ವೇ ಜಪಂತ್ಯನುದಿನಂ ಮುದಾ .. 179..

ಕಾಶೀತ್ಯಮೃತಕಲ್ಲೋಲಲೋಲಜಿಹ್ವಾ ಮನೀಷಿಣಃ .
ಪ್ರಯಾಂತಿ ಶಿವಸಾಯುಜ್ಯಂ ಇಜ್ಯಾದಾನಾದಿಭಿರ್ಯಮಂ(ರ್ವಿನಾ) .. 180..
ಕಾಶೀತಿ ವರ್ಣಯುಗ್ಮಸ್ಯ ಪ್ರಭಾವಂ ವೇದ ಶಂಕರಃ .
ಕಾಶೀತಿ ವರ್ಣದ್ವಂದ್ವ ಯದ್ಬಹುದುಃಖಾಪಹಾರಕಂ .. 181..

ತದ್ವಿಧೂಯ ದ್ವಂದ್ವದುಃಖಂ ಶುದ್ಧಮದ್ಧಾ ದದಾತಿ ಚ .

ಕಾಶೀತ್ಯುಚ್ಚರಿತ ಯೇನ ಪರಿಹಾಸೇನ ವಾ ಯಮ .

ತೇನ ಸ್ವೋಪಾರ್ಜಿತಾನಂತಪಾಪಂ ನಶ್ಯತ್ಯಸಂಶಯಂ .. 182..

ಪಾಪಕಾನನನಾಶಾಯ ಕಾಶೀತ್ಯೇಷ ಹುತಾಶನಃ .
ಪರಮೇಶೇನ ನಿರ್ದಿಷ್ಟಃ ಶಿಷ್ಟಃ ಕಷ್ಟವಿನಾಶಕೃತ್ .. 183..

ಜನ್ಮಮೃತ್ಯುಜರಾದುಃಖಮಹಾರೋಗೌಷಧಂ ಪರಂ .

ಕಾಶೀತಿ ಪರಮೋ ಮಂತ್ರೋ ಸಂತ್ರಾಸಯತಿ ಪಾತಕಂ .. 184..

ಸಂಸಾರಪಾಪಮತ್ತೇಭಪಂಚಾನನಮನಾಮಯಂ .

ಸಂಸಾರಗರ್ತಮಗ್ನಾನಾಂ ಕಾಶೀತ್ಯೇಷ ಮಹಾಮನುಃ .. 185..
ಸಮಾಕರ್ಷಕರಂ ಸ್ಪಷ್ಟಂ ಸರ್ವಶ್ರೇಯಸ್ಕರಂ ತಥಾ .

ಸಂಸಾರಸರ್ಪದಷ್ಟೇನ ಕಾಶೀತಿ ಮನುಮೂಲಿಕಾ .. 186..

ಸಂಸಾರವಿಷಶಾಂತ್ಯರ್ಥಂ ಸೇವನೀಯಾ ಮುಹುರ್ಮುಹುಃ .
ಮುಕ್ತಿಕಾಂತಾಕರ್ಷಕೋಽಯಂ ಕಾಶೀತಿ ಮನುರುತ್ತಮಃ .. 187..
ಅಸಕೃದ್ವಾ ಸಕೃದ್ವಾಪಿ ಕಾಶೀತಿ ಮನುಮುತ್ತಮಂ .

ಯೋ ಜಪೇತ್ಸ ಮಹಾಘೇಭ್ಯಃ ಸದ್ಯ ಏವ ವಿಮುಚ್ಯತೇ .. 188..

ಯಮ ಕಾಶೀತಿ ವಾಗ್ವಲ್ಲೀ ಸುವರ್ಣದ್ವಂದ್ವಪಲ್ಲವಾ .

ಸ್ವರ್ಗಾಪವರ್ಗಫಲದಾ ಬಲಪ್ರಮಥನಪ್ರಿಯಾ .. 189..

ಕಾಶೀ ನಾಮ ಸುಧಾ ಧನ್ಯಾ ವಸುಧಾತಲವಾಸಿನಾಂ .

ಪಿಬಂತಿ ಶ್ರದ್ಧಯಾ ಸಿದ್ಧಾಃ ಶಮನೈತಾಂ ತಪೋಧನಾಃ .. 190..
ಕಾಶೀತಿ ಮಂತ್ರರಾಜೋಽಯಂ ಪುಣ್ಯರಾಶಿಸಮೃದ್ಧಿದಃ .
ಅನಂತಾಭೇದ್ಯವಿವಿಧಪಾಪರಾಶಿಮಹಾಶನಿಃ .. 191..
ಕಾಶೀತ್ವಮೃತಮುಸ್ಕೃಷ್ಟಂ ಸುರಾಣಾಮತಿದುರ್ಲಭಂ .

ಪಿಬಂತಿ ಸಾಧವೋ ಭಕ್ತ್ಯಾ ಭಾಲಲೋಚನಪೂಜಕಾಃ .. 192..
ಪೀತ್ವಾಪ್ಯಮೃತಮಾಶಾಸ್ಯ ಸುರಾ ಭೂತ್ವಾ ಪುನರ್ನರಾಃ .
ಭವಂತಿ ನ ತಥಾ ಕಾಶೀನಾಮಾಮೃತನಿಪಾಯಿನಃ .. 193..
ಕಾಶೀತ್ಯೇಷ ಮಹಾಮಂತ್ರಃ ಶ್ರೇಷ್ಠೋಽಯಮಮೃತಾದಪಿ .

ಅಮೃತಂ ನಶ್ವರಂ ಯಸ್ಮಾದನಶ್ವರಮಯಮನುಃ .
(ಅಮೃತಂ ನಶ್ವರಂ ಯಸ್ಮಾನ್ಮನುರೇಷ ಹ್ಯನಶ್ವರಃ .)
ಏತಾದೃಶೋಽಯಂ ಕಾಶೀತಿ ಮಹಾಮಂತ್ರೋಽಮೃತಾತ್ಮಕಃ .. 194..
ಕಾಶೀತಿ ನಾಮೋಚ್ಚರಣಂ ಸರ್ವಾಂಗೇ ಭೂತಿಧಾರಣಂ .

ಕಸ್ಯ ವಾ ಮರಣೇಽಭ್ಯರ್ಣೇ ನ ನಿರ್ವಾಣಂ ಪ್ರಯಚ್ಛತಿ .. 195..

ಕಾಶೀಪ್ರಯಾಣಂ ಕಾಶೀತಿ ನಾಮ ಪೀಯೂಷಭಕ್ಷಣ(ಸೇವನ)ಮ್ .

ವಿಭೂತಿಧಾರಣಂ ಚೇತಿ ತ್ರಯಂ ನಿರ್ವಾಣದಂ ನ ಕಿಂ (ದಾಯಕಂ) .. 196..
.. ಇತಿ ಶಿವರಹಸ್ಯಾಂತರ್ಗತೇ ಶಿವಪ್ರೋಕ್ತಂ ಕಾಶೀಮಂತ್ರಮಹಿಮಾವರ್ಣನಂ
ಸಂಪೂರ್ಣಂ ..

- ..ಶ್ರೀಶಿವರಹಸ್ಯಂ .ಉಗ್ರಾಖ್ಯಃ ಸಪ್ತಮಾಂಶಃ .ಅಧ್ಯಾಯಃ 29ಶಿವಗೌರೀಸಂವಾದೇ
ಕಾಶೀಪ್ರಭಾವಕಥನಂ . 177-196..

- .. shrIshivarahasyam . ugrAkhyaH saptamAMshaH . adhyAyaH 29 shivagaurIsaMvAde

kAshIprabhAvakathanam . 177-196..

Notes:

Śiva ಶಿವ describes about the merits of Varṇayugma ವರ್ಣಯುಗ್ಮ that forms the

MantraRāja/MahāMantra “Kāśī”ಮಂತ್ರರಾಜ/ಮಹಾಮಂತ್ರ “ಕಾಶೀ”.
Proofread by Ruma Dewan

